
Annotatsiya. Mazkur maqolada Qashqadaryo viloyatida davlat-xususiy sheriklik (DXSh) asosida investitsiya muhitining 
shakllanishi, rivojlanish tendensiyalari hamda mavjud imkoniyatlar tahlil qilinadi. Tadqiqotda DXSh mexanizmlarining 
viloyat iqtisodiyotiga ta’siri, investorlar faolligi va xususiy kapitalning jalb etilish darajasi empirik ma’lumotlar asosida 
o‘rganiladi. Shuningdek, huquqiy-institutsional muhit, infratuzilma loyihalari va mahalliy hokimiyatning roli baholanadi. 
Tahlillar asosida investitsiya muhitini yanada takomillashtirish bo‘yicha tegishli xulosa va tavsiyalar ishlab chiqiladi.

Kalit so‘zlar: davlat-xususiy sheriklik, investitsiya muhiti, Qashqadaryo viloyati, infratuzilma loyihalari, xususiy sektor.
Abstract. This article analyzes the formation of the investment environment in Kashkadarya region based on public-
private partnership (PPP), its development trends, and existing opportunities. The study examines the impact of PPP 
mechanisms on the regional economy, investor activity, and the level of private capital involvement using empirical data. 
In addition, the legal and institutional environment, infrastructure projects, and the role of local authorities are evaluated. 
Based on the analysis, relevant conclusions and recommendations are developed to further improve the investment 
climate.

Keywords: public-private partnership, investment environment, Kashkadarya region, infrastructure projects, private 
sector.
Аннотация. В данной статье анализируется формирование инвестиционной среды Кашкадарьинской области 
на основе государственно-частного партнёрства (ГЧП), её тенденции развития и существующие возможности. 
В исследовании рассматривается влияние механизмов ГЧП на экономику региона, активность инвесторов и 
степень привлечения частного капитала на основе эмпирических данных. Кроме того, оцениваются правовая 
и институциональная среда, инфраструктурные проекты и роль местных органов власти. На основе анализа 
разработаны соответствующие выводы и рекомендации по дальнейшему совершенствованию инвестиционного 
климата.

Ключевые слова: государственно-частное партнёрство, инвестиционная среда, Кашкадарьинская область, 
инфраструктурные проекты, частный сектор.

K I R I S H
O‘zbekiston Respublikasida amalga oshirilayotgan iqtisodiy islohotlar jarayonida investitsiya muhitini 

yaxshilash va xususiy sektorni rivojlantirish asosiy ustuvor yo‘nalishlardan biri sifatida e’tirof etilmoqda. 
Xususan, hududiy darajada iqtisodiy faollikni oshirish, infratuzilmani modernizatsiya qilish va ishlab chiqarish 
salohiyatini kengaytirish uchun xorijiy va mahalliy investitsiyalarni jalb etish dolzarb masalalardan biridir. Shu 
nuqtai nazardan, davlat-xususiy sheriklik (DXSh) instituti investitsion faoliyatni rag‘batlantiruvchi strategik vosita 
sifatida keng qo‘llanilmoqda. DXSh modeli davlat va xususiy sektor o‘rtasidagi uzoq muddatli hamkorlikka 
asoslanib, kapital qo‘yilmalarning diversifikatsiyasini, risklarni taqsimlashni, zamonaviy texnologiyalarni jalb 
qilishni ta’minlaydi. Bu esa investitsiya muhitining raqobatbardoshligini oshiradi, investorlar uchun barqaror 
va kafolatlangan sharoit yaratadi. Xalqaro tajriba shuni ko‘rsatadiki, DXSh orqali amalga oshirilgan loyihalar 
iqtisodiyotning turli tarmoqlarida, ayniqsa transport, energetika, sog‘liqni saqlash va ta’lim sohalarida muhim 
ijobiy natijalar bergan. Qashqadaryo viloyati respublikaning yirik sanoat va agrosanoat salohiyatiga ega 
hududlaridan biri bo‘lib, so‘nggi yillarda viloyatda amalga oshirilayotgan DXSh asosidagi loyihalar soni va 
hajmi ortib bormoqda. Bu jarayon investitsion muhitni rivojlantirishga ijobiy ta’sir ko‘rsatmoqda. Viloyatda neft-
gaz, kimyo, qurilish materiallari ishlab chiqarish, transport va logistika infratuzilmasi singari yo‘nalishlarda 
xususiy sektor ishtiroki kuchaymoqda. Shuningdek, davlat tomonidan berilayotgan kafolatlar, soliq imtiyozlari 

va boshqa rag‘batlantiruvchi choralar investorlar ishonchini oshirmoqda. Shunga qaramay, viloyat miqyosida 
DXSh loyihalarining salohiyatidan to‘liq foydalanilmayotgani, investorlar uchun amaliy muhitda hali ham ayrim 
to‘siqlar mavjudligi kuzatilmoqda. Ana shu jihatlarni e’tiborga olgan holda, mazkur maqolada Qashqadaryo 
viloyati iqtisodiyotida DXSh asosida investitsiya muhitining shakllanishi, mavjud imkoniyatlar va muammolar, 
hamda istiqbolli rivojlanish yo‘nalishlari ilmiy asosda o‘rganiladi.

M A V U Z G A  O I D  A D A B I Y O T L A R  S H A R H I
Davlat-xususiy sheriklik (DXSh) modeli zamonaviy iqtisodiyotda investitsiya jarayonlarini faollashtirish 

va xususiy sektor ishtirokini kuchaytirishning samarali mexanizmlaridan biri sifatida keng o‘rganilgan. 
Jahon banki, Osiyo taraqqiyot banki, Yevropa investitsiya banki kabi nufuzli moliyaviy institutlar o‘z hisobot 
va tahlillarida DXShni infratuzilmani rivojlantirish, moliyaviy barqarorlikni ta’minlash va davlat xarajatlarini 
optimallashtirishdagi o‘rni haqida keng ma’lumotlar taqdim etgan. Jumladan, Jahon bankining 2021-yilgi “Private 
Participation in Infrastructure” hisobotida investitsiyalar hajmi va loyiha samaradorligi o‘rtasidagi bevosita 
bog‘liqlik ta’kidlangan. Mahalliy tadqiqotchilar ham DXShning O‘zbekistondagi rivojlanishi, huquqiy bazasi va 
amaliyotini tahlil qilishgan. A.Abdullayev (2021) tomonidan davlat-xususiy sheriklikning huquqiy-institutsional 
mexanizmlari, uning investitsion muhitga ta’siri tahlil qilinib, xususiy investorlar uchun barqaror shart-sharoitlar 
yaratish zarurligi asoslab berilgan. Shuningdek, M.Sobirov (2022) o‘z izlanishlarida viloyatlar kesimida DXSh 
asosidagi infratuzilma loyihalarining amalga oshirilish holatini o‘rganib, mintaqaviy investitsiya siyosatida 
DXSh mexanizmlarining barqaror rivojlanishga xizmat qilishini ta’kidlaydi. Qashqadaryo viloyati bo‘yicha esa 
mavjud ilmiy manbalar cheklangan bo‘lib, asosan loyiha hisobotlari, Statistika agentligi ma’lumotlari va DXSh 
markazining ochiq bazalari asosida umumiy tahlillar mavjud. Shu jumladan, “Qashqadaryo viloyati investitsiya 
dasturi – 2022” hujjatida DXSh orqali amalga oshirilayotgan loyihalar, ularning qiymati, investorlar tarkibi va 
davlat kafolatlari haqida ma’lumotlar keltirilgan. Ammo bu ma’lumotlar chuqur ilmiy tahlil emas, balki deskriptiv 
xarakterga ega. Xalqaro miqyosda esa “PPP Knowledge Lab” tomonidan ishlab chiqilgan metodikalar va 
monitoring tizimlari DXSh loyihalarining investitsiyaviy samaradorligini baholashda muhim manba hisoblanadi. 
Ularning tavsiyalarida huquqiy aniqlik, xususiy sektorga beriladigan kafolatlar, shaffof tanlov tartiblari va 
investorlar uchun barqaror institutsional muhit zarurligi qayta-qayta urg‘ulanadi. Mavjud adabiyotlar va amaliy 
manbalar DXSh asosida investitsiya muhitini shakllantirishda huquqiy, institutsional va iqtisodiy omillar muhim 
rol o‘ynashini tasdiqlaydi. Shu bilan birga, aynan Qashqadaryo viloyatida bu mexanizmlarning qanday natijalar 
bergani, qanday muammolar mavjudligi va istiqbollar qanday — bu boradagi ilmiy izlanishlar yetarli emas. 
Mazkur maqola ushbu ilmiy bo‘shliqni to‘ldirishni maqsad qilgan.

T A D Q I Q O T  M E T O D O L O G I YA S I
Mazkur tadqiqotda Qashqadaryo viloyati iqtisodiyotida davlat-xususiy sheriklik (DXSh) asosida investitsiya 

muhitining shakllanishi va rivojlanish darajasini aniqlash maqsadida bir nechta ilmiy va amaliy yondashuvlar 
integratsiyalangan holda qo‘llanildi. Tadqiqot metodologiyasi quyidagi bosqichlarni o‘z ichiga oladi:

Normativ-huquqiy asoslarning tahlili: birinchi bosqichda O‘zbekiston Respublikasining “Davlat-xususiy 
sheriklik to‘g‘risida”gi Qonuni, Prezident farmon va qarorlari, Investitsiyalar, sanoat va savdo vazirligi hamda 
DXSh markazining reglamentlari o‘rganildi. Bu hujjatlar asosida Qashqadaryo viloyatida DXSh asosidagi 
investitsiya loyihalarining huquqiy asoslari aniqlashtirildi va ularga ta’sir qiluvchi tashkiliy va institutsional 
omillar tahlil qilindi.

Statistik va deskriptiv tahlil: tadqiqotning asosiy empiric qismi O‘zbekiston Respublikasi Statistika 
agentligi, DXSh markazi, Investitsiya dasturi va viloyat hokimligi ma’lumotlariga tayandi. 2019–2024 yillar 
oralig‘ida Qashqadaryo viloyatida amalga oshirilgan DXSh loyihalari soni, investitsiya hajmi, tarmoqlar bo‘yicha 
taqsimoti, va loyihalarda ishtirok etgan xususiy kompaniyalar o‘rganildi. Ushbu ma’lumotlar asosida investitsion 
muhitning dinamikasi va tendensiyalari baholandi.

Ekspert intervyular: mahalliy hokimiyat vakillari, xususiy sektor tadbirkorlari va DXSh loyihalari boshqaruvida 
ishtirok etgan mutaxassislar bilan yarim strukturaviy intervyular tashkil etildi. Bu orqali DXSh loyihalariga oid 
subyektiv baholar, amaliy tajribalar va tizimdagi muammolar haqida chuqurroq ma’lumotlar olindi. Intervyular 
maxfiylik sharti asosida amalga oshirildi va kontent tahlil usuli bilan umumlashtirildi.

Solishtirma tahlil: Qashqadaryo viloyatidagi investitsiya muhiti holati boshqa viloyatlar, jumladan, 
Samarqand va Andijon viloyatlari bilan qiyoslandi. Bu orqali DXSh mexanizmlarining hududlararo farqlari, 
ularning investitsion jalb qilishdagi o‘rni va amaliy samaradorligi baholandi. Solishtirma tahlil investitsiya 
faolligini ta’sirga ega bo‘lgan ichki va tashqi omillarni aniqlash imkonini berdi. Ushbu metodologik yondashuvlar 
orqali maqolada keltirilgan xulosalar ishonchli empirik asosga ega bo‘lib, Qashqadaryo viloyatidagi DXSh 
amaliyotining real holatini aks ettiradi. Tahlillar natijasida aniqlangan faktlar maqolaning keyingi bo‘limida 
statistik dalillar bilan yoritiladi.

T A H L I L  V A  N A T I J A L A R
Ushbu bo‘limda Qashqadaryo viloyatida 2019–2024 yillar davomida davlat-xususiy sheriklik (DXSh) 

asosida amalga oshirilgan loyihalar, ularning investitsiya muhitiga ta’siri va mavjud tendensiyalar chuqur tahlil 
qilindi. Tahlil natijalari quyidagi yo‘nalishlarda umumlashtirildi:

DXSh asosidagi investitsiya loyihalarining ko‘lami: o‘rganilgan davrda Qashqadaryo viloyatida jami 52 
ta DXSh loyihasi ro‘yxatga olingan bo‘lib, ularning umumiy qiymati qariyb 950 milliard so‘mni tashkil etdi. 
Loyihalarning 60% i sog‘liqni saqlash va ta’lim sohalarida, 25% infratuzilma (yo‘llar, suv ta’minoti, energiya 
tarmoqlari) va qolgan 15% i sanoat va servis sohalariga to‘g‘ri keladi. Bu holat DXSh investitsiyalarining ijtimoiy 
yo‘naltirilganligini ko‘rsatadi.

Investitsiya jalb qilish dinamikasi: DXSh asosidagi loyihalar viloyatga investitsiya oqimini sezilarli darajada 
faollashtirgan. Jumladan, 2020-yilda viloyatda DXSh loyihalari orqali jalb etilgan xususiy investitsiyalar hajmi 
180 mlrd so‘mni tashkil etgan bo‘lsa, bu ko‘rsatkich 2023-yilda 2 barobarga oshib, 360 mlrd so‘mga yetdi. 
Ayniqsa, tibbiyot markazlari, maktabgacha ta’lim muassasalari va ichimlik suvi ta’minoti sohasidagi loyihalar 
investorlar uchun jozibador bo‘lmoqda.

Muammolar va to‘siqlar: intervyu va tahlil natijalariga ko‘ra, investitsiya muhitiga salbiy ta’sir ko‘rsatayotgan 
bir qator tizimli muammolar mavjud:

Mahalliy hokimiyatlarda DXSh loyihalarini tashkil qilish va boshqarish bo‘yicha mutaxassislar salohiyati 
yetarli emas;

Loyihalarni tanlash va baholashda ochiqlik va shaffoflik yetarli emas;
Ba’zi holatlarda xususiy sektor manfaatlari e’tibordan chetda qoladi;
Davlat tomonidan kafolatlarning yo‘qligi xususiy investorlar uchun tavakkal darajasini oshiradi.
Institutsional va infratuzilmaviy omillar: DXSh asosida amalga oshirilgan loyihalar orqali Qashqadaryo 

viloyatining infratuzilmasi sezilarli darajada yaxshilanmoqda. Misol uchun, 2022-yilda DXSh orqali Shahrisabz 
tumanida yangi diagnostika klinikasi tashkil etilib, yiliga 35 mingga yaqin aholiga tibbiy xizmat ko‘rsatish 
imkoniyati yaratildi. Shu bilan birga, yo‘l tarmoqlarida, ichimlik suvi ta’minotida va energiya ta’minotida xususiy 
sektor ishtirokining ortishi kuzatilmoqda.

Taqqoslash va mintaqaviy xulosa: Samarqand va Andijon viloyatlaridagi DXSh amaliyoti bilan qiyoslaganda, 
Qashqadaryo viloyatida loyihalar soni jihatidan ortda qolmoqda, biroq investorlarning qiziqishi ortib borayotgani 
ijobiy tendensiyadir. DXSh orqali yaratilayotgan infratuzilma ob’yektlari, xizmatlar sifati va yangi ish o‘rinlari 
investitsiya muhitining raqobatbardoshligini oshirmoqda. Xulosa qilib aytganda, Qashqadaryo viloyatida DXSh 
asosida investitsion faollik ortib borayotgan bo‘lsa-da, mavjud huquqiy, institutsional va tashkiliy muammolarni 
bartaraf etish orqali bu jarayonni yanada jadallashtirish mumkin.

X U L O S A  V A  T A K L I F L A R
Tadqiqot natijalari shuni ko‘rsatadiki, Qashqadaryo viloyatida davlat-xususiy sheriklik (DXSh) asosida 

investitsiya muhitini shakllantirish yo‘nalishida ijobiy tendensiyalar mavjud. So‘nggi yillarda viloyatda DXSh 
mexanizmlari orqali ijtimoiy infratuzilma, sog‘liqni saqlash, ta’lim va xizmatlar sohalarida bir qator loyihalar 
amalga oshirildi. Ushbu jarayonlar xususiy investorlarning ishtirokini rag‘batlantirib, viloyat iqtisodiyotida 
barqaror investitsion muhit shakllanishiga turtki bermoqda. Shu bilan birga, mavjud muammolar — normativ-
huquqiy noaniqliklar, institutsional resurslarning yetishmasligi, loyiha tanlovi va monitoringdagi kamchiliklar — 
DXSh tizimining salohiyatini to‘laqonli ro‘yobga chiqarishga to‘sqinlik qilmoqda. Ayniqsa, xususiy sektorning 
ishonchini mustahkamlash, davlat tomonidan beriladigan kafolatlar va imtiyozlarning aniq mexanizmini ishlab 
chiqish muhim ahamiyatga ega.

Shu asosda quyidagi tavsiyalar ilgari suriladi:
DXSh loyihalari uchun institutsional salohiyatni oshirish:
Mahalliy hokimiyat va sektor idoralarida DXSh loyihalarini boshqarish bo‘yicha maxsus bo‘limlar tashkil 

etish, malakali mutaxassislar tayyorlash.
Normativ-huquqiy bazani takomillashtirish: DXSh jarayonlari uchun aniq, soddalashtirilgan va investor 

manfaatlarini himoya qiluvchi qonunchilik asoslarini yaratish.
Shaffof tanlov va monitoring tizimlarini joriy qilish: DXSh loyihalari bo‘yicha tender jarayonlarini ochiq 

platformalarda yuritish, baholash va monitoring tizimlarini mustahkamlash.
Hududiy investitsiya dasturlarini DXSh asosida kengaytirish:
Har bir tuman va shahar kesimida salohiyatli DXSh loyihalari ro‘yxatini tuzish va bu loyihalarni ochiq e’lon 

qilish orqali investorlarni jalb etish.
Xususiy sektor uchun moliyaviy rag‘batlar yaratish: DXSh loyihalarida ishtirok etuvchi investorlar uchun 

soliq imtiyozlari, subsidiyalar, yer ajratish va yengil kreditlar kabi mexanizmlarni takomillashtirish.

Xulosa qilib aytganda, DXSh Qashqadaryo viloyatining investitsion salohiyatini ro‘yobga chiqarish, 
yangi infratuzilma yaratish va iqtisodiy barqarorlikni ta’minlashda muhim vosita sifatida xizmat qilmoqda. Bu 
imkoniyatlardan to‘liq foydalanish uchun tizimli yondashuv, ochiqlik va hamkorlik muhitini yaratish zarur.

